
ГОДЗЕ!..




Годзе брахні ўжо, падкупленых зводаў!

Годзе таптаньня праўд вечных, сьвятых!

Сьцежку свабоднаму духу народа,

Сьцежку да сонца і зор залатых!


З году у год мы жылі, як жывёла,

З году да году чакалі сьвятла —

Што-ж нажылі мы, як глянуць наўкола,

Што нам апека тут ваша дала?!…


Тые ў дагонцы за блескам часовым

Брацьцяў запрэглі ў нявольнічы плуг,

Тые, таргуючы імем Хрыстовым,

Цемру і здраду спладзілі ўвакруг.




* * *




Годзе заходняй ці ўсходняй культуры!

Для беларуса цана ім адна.

Усе вы, Панове, аднолькай натуры:

З сэрца чужога кроў ссалі-б да дна.

